
Etxebizitza, fiskalitatearen gatibu 

Igor Mera Uriarte 

Etxebizitza teknikaria, Euskadiko Gazteriaren Kontseiluko kidea 

Fiskalitateari buruz maila politikoan dagoen adostasun zabalak erakundeak gidatzen dituztenen apustu ideologikoak ageri-agerian uzten dizkigute. Laburbilduz, alderdi horien arteko akordio hau geroz eta insolidarioago eta atzerakoiagoa den sistema fiskala ezartzera bideratuta dagoela esan genezake. 

Hau da, hain zuzen ere, Eusko Jaurlaritzak eta hiru Foru Aldundiek adostutako eta aurten indarrean sartuko den PFEZren aldaketak jarraitzen duen bidea. Erreforma hau dela eta, 237 milioi euro biltzeari utziko diote Foru Ogasunek. Goi mailako errentei ezartzen zaien tasa %48tik %45era jaisten da (gogora dezagun 1998an %56an kokatu zela tasa hau); alderantziz, gutxieneko tasa, errenta murritzenak dituztenei ezartzen zaiena, %23ra igotzen da (lehen %18koa zen). Bestalde, tarteen kopurua gutxitzen da, zerga honen mailaketan murrizketa eraginez, eta kapital-errentenei begira tasa bakarra eratzen da. Hauek %18ko tasa baten arabera ordainduko dute zerga, hau da, diru sarrera murritzenak dauzkatenak baino gutxiago ordainduko dute. 

Ulergarria da, beraz, goi mailako errentak dituen populazioaren %4,7ri 35 milioi euro barkatuko zaizkiela erreforma honekin, eta behe mailako %15i 3 milioi baino ez. 

Norabide berean kokatu behar dugu Sozietateen Zergaren jaitsiera. Enpresen etekinek, langileen diru sarrerekin alderatuta, gorakada nabarmena izan dituzten garai honetan, zergak jaitsiz, opari galanta egiten zaie. 

Etxebizitzarako sarbidea da gaur egun pairatzen diren beharretatik gehien estutzen duena, gehienbat gazteen artean. Bai sarbidea lortu ezin duten hamar milaka pertsonak baita hilero neurriz kanpoko mailegu edota alokairuak ordaintzera behartuta dauden milaka lagunek epe motzean beraien beharrei erantzungo dien esku-hartze publiko indartsua behar dute. Erakundeek garatzen duten esku-hartzean fiskalitateak garrantzi handia dauka; izan ere, gaur egun zuzeneko esku-hartzea baino hiru bider handiagoa da. 2006ko urte fiskalean, etxebizitzari lotutako kenketak direla eta, 556 milioi euro gutxiago jasoko dutela aurreikusten dute EAEko Ogasunek; gastu fiskal honen %93 ohiko etxebizitzen erosketei lotuta dago. Beste aldetik, Eusko Jaurlaritzak, urte berean 177 milioi euro izango ditu zuzeneko etxebizitza politikak egiteko. Lehenago aipatutako erreforma fiskalak etxebizitza sasi-politika hau indartu baino ez du egiten. Kenketak banaka ezartzen dira eta kreditu fiskala (kenkari guztiaren kopurua) 6.000 eurotan igotzen da. Era berean, bai maizterrari bai errentariari ezartzen zaizkien kenkariak hedatzen dira. Maizterrak irabazitako dirua %18ko tasan zergapetuko da, kopuruaren %20 zerga ordaintzetik libre egongo delarik. 

Giza aurrerapenak balira bezala aurkezten badizkigute ere, oso ezberdina da errealitatea. Alde batetik, bildutako diru kopura murrizten dute, erakundeei zuzenean esku-hartzeko baliabideak kentzen dizkietelarik; bestetik, diru sarrera murritzenak dituztenei ez diete inolako onura egiten. EAEn 100.000 dira gutxieneko mailara ez heltzegatik PFEZ aurkeztu behar ez duten pertsonek, horiei, beraz, kenkariek ez diete laguntzen. 

Bestalde, kenketa fiskalak jarraitzen duten logika guztiz kritikagarria da. Jendeak bere kabuz merkatu librean ase behar ditu bere beharrak, eta gero zergetan gutxiago ordaintzen uzten zaie. Gainera, aurrerakoia ez izateaz gain, neurri horrek kaltea ere egiten du: nahiz eta banakakoei on egin, globalki ondorio txarra eragiten baitu. Pertsonek eskuragarri duten errenta garbia handitzean, hileroko ordainketei aurre egiteko daukaten ahalmena ere handitzen da, eta zuzenean etxebizitzen salneurriek gora egiten dute (batez besteko familiak gehienez ordaindu ahal duena balio du beti merkatu askeko pisu batek). Ugariak dira 1994 eta 2004 urteren artean pisuek jasandako igoeraren %8 inguru politika fiskalari lotuta dagoela dioten ikerketa ekonomikoak. 

Bestalde, fiskalitateak zerikusi handia dauka etxebizitza hutsen auziarekin. Horien definizio egokirik egiterik ez dagoela esanez erantzuten zaie plazaratutako neurri guztiei (IBIaren gainordaina, Erkidegoko Kanona,..). Badirudi Foru Aldundiek badakitela zenbat diren eta nortzuen eskuetan dauden etxe hutsak. Izan ere PFEZn etxebizitza horien katastro-balioaren %2 egozten da. Hori bai, esku-hartze indartsuagoa egiteko neurriak proposatzen direnean, zuzen-zuzenean «teknikoki ezinezkoa» izeneko karpetan gordetzen dira. Ingurumenarentzat eta gizartearentzat hain kaltegarri den arazo horri aurre egiteko borondate politiko eza baino ez dute ezkutatzen aipatutako jarrerek. Lehenago azaldutako erreforma fiskalean egozpen hau kendu izanak are eta argiago erakusten digu borondate falta hau. 

Etxebizitzarako eskubidea merkatuaren logikatik at eraman, etxebizitza hutsak erabilaraztea, alokairurako etxebizitza-publikoz osatutako parke zabala eratzea... horixe da jarraitu beharreko bidea, gizartearen gehiengoari on egingo liokeena, eta ez Foru Aldundiek eta Eusko Jaurlaritzak etengabe errepikatzen dutena. 

Herri honetako politikariek zergen murrizketaren aldeko mezuak zabaltzeari utzi behar diote, eta kalitate handiko zerbitzu publiko gehiago gozatu ahal izateko zerga gehiago ordaindu beharko liratekeela gizarteratu beharko lukete. Gehiago ordaindu, bai, baina era justuagoan eta kontuetan iruzurrik egin gabe. Atzera egin, eta mailakako fiskalitatean zein zuzeneko fiskalitatean oinarritutako sistema batera bueltatu beharko genuke.  

